
湖上漫興〈（二首）〉

作者：張昱　元末明初

本作品收錄於《列朝詩集/甲前07》

其一

百鎰黃金一笑輕，少年買得是狂名。

尊中酒釀湖波綠，席上人歌鳳語清。

蛺蝶畫羅宮樣扇，珊瑚小柱教坊箏。

南朝舊俗憐輕薄，每到花時別有情。

其二

湖上新泥雪漸融，門前溝水暗相通。

裙欺萱草輕盈綠，粉學櫻桃淺淡紅。

暮雨欲來銀燭上，春寒猶在酒尊空。

青綾被薄不成夢，又是一番花信風。

此作品在全世界都属于公有领域，因为作者逝世已经超过100年，且作品于1931年1月1日

之前出版。

